
Śāpa-Mocana


oṃ asya śrī-gopāla-sahasra-nāma-śāpa-vimocana-mahā-mantrasya 
śrī-vāmadeva ṛṣiḥ 
pañkti chandaḥ 
śrī-gopālo devatā 
śrī-sadāśivā-śāpa-vimocana-jape viniyogaḥ

ṛṣiḥ-nyāsaḥ

vāmadeva-ṛṣaye namaḥ śirasi 
śrī-gopāla-devatāyai namo hṛdaye
pañkti-chandase namo mukhe 
sadāśivā vākya śāpa vimukta-arthe namaḥ sarvāñge

atha karādi-nyāsaḥ

oṃ āiṃ aṅguṣṭhābhyāṃ namaḥ 
oṃ klīṃ tarjanībhyāṃ namaḥ 
oṃ hrīṃ madhyamābhyāṃ namaḥ 
oṃ śrīṃ anāmikābhyāṃ namaḥ 
oṃ vāmadevya kaniṣṭhikābhyāṃ namaḥ 
oṃ namaḥ svāhā kara-tala-kara-pṛṣṭhābhyāṃ namaḥ

atha hṛdayādi-nyāsaḥ 

oṃ āiṃ hṛdayāya namaḥ 
oṃ klīṃ śirase svāhā 
oṃ hrīṃ śikhāyai vaṣaṭ 
oṃ śrīṃ kavacāya hum 
oṃ vāmadevya netra-trayāya vauṣaṭ 
oṃ namaḥ svāhā astrāya phaṭ

Bṛhat

śrī-pārvaty uvāca 

kailāsa-śikhare ramye gaurī pṛcchati śañkaram
brahmāṇḍākhila-nāthas tvaṃ sṛṣṭi-saṃhāra-kārakaḥ || 1 ||


tvam eva pūjyase lokair brahma-viṣṇu-surādibhiḥ
nityaṃ paṭhasi deveśa kasya stotraṃ maheśvara || 2 ||


āścaryam idam atyantaṃ jāyate mama śañkara
tat prāṇeśa mahā-prajña saṃśayaṃ chindhi śañkara || 3 ||


śrī-mahādeva uvāca 

dhanyāsi kṛta-puṇyāsi pārvati prāṇa-vallabhe
rahasyāti-rahasyaṃ ca yat pṛcchasi varānane || 4 ||


śtrī-svabhāvān mahā-devi punas tvaṃ paripṛcchasi
gopanīyaṃ gopanīyaṃ gopanīyaṃ prayatnataḥ || 5 ||


datte ca siddhi-hāniḥ syāt tasmād yatnena gopayet
idaṃ rahasyaṃ paramaṃ puruṣārtha-pradāyakam || 6 ||


dhana-ratnaugha-māṇikya-turañgaṃ gajādikam
dadāti samaraṇād eva mahā-mokṣa-pradāyakam || 7 || 


tat te 'haṃ sampravakṣyāmi śṛṇuṣv avihitā priye
yo 'sau nirañjano devaś cit-svarūpī janārdanaḥ || 8 ||


saṃsāra-sāgarottāra-kāraṇāya sadā nṛṇām
śrī-rañgādika-rūpeṇa trailokyaṃ vyāpya tiṣṭhati || 9 ||


tato lokā mahā-mūḍhā viṣṇu-bhakti-vivarjitāḥ
niścayaṃ nādhigacchanti punar nārāyaṇo hariḥ || 10 ||

nirañjano nirākāro bhaktānāṃ prīti-kāma-daḥ
vṛndāvana-vihārāya gopālaṃ rūpam udvahan || 11 ||


muralī-vadanādhārī rādhāyai prītim āvahan
aṃśāṃśebhyaḥ samunmīlya pūrṇa-rūpa-kalā-yutaḥ || 12 ||


śrī-kṛṣṇacandro bhagavān nanda-gopa-varodyataḥ
dhariṇī-rūpinī mātā yaśodānanda-dāyinī || 13 ||


dvābhyāṃ prayācito nātho devakyāṃ vasudevataḥ
brāhmaṇābhyarthito devo devair api sureśvari || 14 ||


jāto 'vaṇyāṃ mukundo 'pi muralī-veda-recikaḥ
tayā sārdhaṃ vacaḥ kṛtvā tato jāto mahī-tale || 15 ||


saṃsāra-sāra-sarvasvaṃ śyāmalaṃ mahad ujjvalam
etaj jyotir ahaṃ vaidya cintayāmi sanātanam || 16 ||


gaura-tejo vinā yas tu śyāma-tejaḥ samarcayet
japed vādhyayate vāpi sa bhavet pātakī śive || 17 ||

sa brahma-hā surāpī ca svarṇa-steyī ca pañcamaḥ
etair doṣair vilipyeta tejo bhedān maheśvari || 18 ||

tasmāj jyotir abhūd dvedhā rādhā-mādhava-rūpakam
tasmād idaṃ mahā-devi gopālenaiva bhāsitam || 19 ||

durvāsaso muner mohe kārttikyāṃ rāsa-maṇḍale
tataḥ pṛṣṭavatī rādhā sandehaṃ bhedam ātmanaḥ || 20 ||

nirañjanāt samutpannaṃ mayādhītaṃ jagan-mayi
śrī-kṛṣṇena tataḥ proktaṃ rādhāyai nāradāya ca || 21 ||

tato nāradataḥ sarva-viralā vaiṣṇavās tataḥ
kalau jānanti deveśi gopanīyaṃ prayatnataḥ || 22 ||


śaṭhāya kṛpaṇāyathā dambhikāya sureśvari
brahma-hatyām avāpnoti tasmād yatnena gopayet || 23 ||


oṃ asya śrī-gopāla-sahasra-nāma-stotra-mahā-mantrasya. 
śrī-nārada ṛṣiḥ. 
anuṣṭup chandaḥ. 
śrī-gopālo devatā. 
kāma-bījam. 
māyā-śaktiḥ. 
candraḥ kīlakam. 
śrī-kṛṣṇacandra-bhakti-rūpa-phala-prāptaye śrī-gopāla-sahasra-nāma-stotra-jape viniyogaḥ.
athavā oṃ aiṃ klīṃ bījam. śrīṃ hrīṃ śaktiḥ. 
śrī-vṛndāvana-nivāsaḥ kīlakam. 
śrī-rādhā-priyaṃ paraṃ brahmeti mantraḥ. 
dharmādi-catur-vidha-puruṣārtha-siddhy-arthe jape viniyogaḥ. 

oṃ nārada-ṛṣaye namaḥ śirasi. 
anuṣṭup-chandase namo mukhe. 
śrī-gopāla-devatāyai namo hṛdaye. 
klīṃ kīlakāya namo nābhau. 
hrīṃ śaktaye namo guhye. 
śrīṃ kīlakāya namaḥ padayoḥ. 
klīṃ kṛṣṇāya govindāya gopījana-vallabhāya svāhā. 
iti mūla-mantraḥ. || 24 ||


oṃ klāṃ aṅguṣṭhābhyāṃ namaḥ. 
oṃ klīṃ tarjanībhyāṃ namaḥ. 
oṃ kluṃ madhyamābhyāṃ namaḥ. 
oṃ klaim anāmikābhyāṃ namaḥ. 
oṃ klauṃ kaniṣṭhikābhyāṃ namaḥ. 
oṃ klaḥ kara-tala-kara-pṛṣṭhābhyāṃ namaḥ. 

oṃ klāṃ hṛdayāya namaḥ. 
oṃ klīṃ śirase svāhā. 
oṃ kluṃ śikhāyai vaṣaṭ. 
oṃ klaiṃ kavacāya hum. 
oṃ klauṃ netra-trayāya vauṣaṭ. 
oṃ klaḥ astrāya phaṭ. || 25 ||


atha mūla-mantra-nyāsaḥ. (mūla-mantra-nyāsa)

klīṃ añguṣṭhābhyāṃ namaḥ 
kṛṣṇāya tarjanībhyāṃ namaḥ 
govindāya madhyamābhyāṃ namaḥ. 
gopījana anāmikābhyāṃ namaḥ. 
vallabhāya kaniṣṭhikābhyāṃ namaḥ. 
svāhā kara-tala-kara-pṛṣṭhābhyāṃ namaḥ. 
iti kara-nyāsaḥ. || 26 ||


atha hṛdayādi-nyāsaḥ 

klīṃ hṛdayāya namaḥ 
kṛṣṇāya śirase svāhā 
govindāya śikhāyai vaṣaṭ
gopījana kavacāya hum 
vallabhāya netra-trayāya vauṣaṭ
svāhā astrāya phaṭ 
iti hṛdayādi-nyāsaḥ || 27 ||


atha dhyānam (Meditation)

oṃ kasturī-tilakaṃ lalāṭa-paṭale vakṣaḥ-sthale kaustubhaṃ
nāsāgre vara-mauktikaṃ kara-tale veṇuṃ kare kañkanam
sarvāñge hari-candanaṃ su-lalitaṃ kaṇṭhe ca muktāvalī 
gopa-strī-pariveṣṭito vijayate gopāla-cūḍā-maṇiḥ || 28 ||     


phullendīvara-kāntim indu-vadanaṃ barhāvatāṃsa-priyaṃ 
śrīvatsāñkam udāra-kaustubha-dharaṃ pītāmbaraṃ sundaram
gopīnāṃ nayanotpalārcita-tanuṃ go-gopa-sañghāvṛtaṃ 
govindaṃ kala-veṇu-vādana-paraṃ divyāñga-bhūṣaṃ bhaje || 29 ||


Nāma Vali

oṃ klīṃ devaḥ kāmadevaḥ kāma-bīja-śiromaṇiḥ
śrī-gopālo mahī-pālo sarva-vedānta-pāragaḥ || 1 ||


dharanī-pālako dhanyaḥ puṇḍarīkaḥ sanātanaḥ
go-patir bhū-patiḥ śastā prahartā viśvato-mukhaḥ || 2 ||


ādi-kartā mahā-kartā mahā-kālaḥ pratāpavān
jagaj-jīvo jagad-dhātā jagad-bhartā jagad-vasuḥ || 3 ||


matsyo bhīmaḥ kuhu-bhartā hartā varāha-mūrtimān 
nārāyaṇo hṛṣīkeśo govindo garuḍa-dhvajaḥ || 4 ||


gokulendro mahā-candraḥ śarvarī priya-kārakaḥ
kamalā-mukha-lolākṣaḥ puṇḍarīka-śubhāvahaḥ || 5 ||


durvāsāḥ kapilo bhaumaḥ sindhu-sāgara-sañgamaḥ
govindo gopatir gotraḥ kālindī-prema-pūrakaḥ || 6 ||


gopa-svāmī gokulendro govardhana-vara-pradaḥ
nandādi-gokula-trātā dātā dāridrya-bhañjanaḥ || 7 ||


sarva-maṅgala-dātā ca sarva-kāma-pradāyakaḥ
ādi-kartā mahī-bhartā sarva-sāgara-sindhu-jaḥ || 8 ||


gaja-sāmī gajoddhārīvkāmī kāma-kalā-nidhiḥ
kalañka-rahitaś candro bimbāsyo bimba-sattamaḥ || 9 ||


mālā-kāraḥ kṛpā-kāraḥ kokila-svara-bhūṣaṇaḥ
rāmo nīlāmbaro devo halī durdama-mardanaḥ || 10 ||


sahasrākṣa-purī-bhettā mahā-mārici-nāśanaḥ
śivaḥ śivatamo bhettā balārāti-prāpūjakaḥ || 11 ||


kumārī vara-dāyī ca vareṇyo mīna-ketanaḥ
naro nārāyaṇo dhīro rādhā-patir udāra-dhīḥ || 12 ||


śrīpatiḥ śrīnidhiḥ śrīmān māpatiḥ pratirājahā
vṛndāpatiḥ kula-grāmī dhāmī brahma-sanātanaḥ || 13 ||


revatī-ramaṇo rāmaś cañcalaś cāru-locanaḥ
rāmayaṇa-śarīro 'yaṃ rāmī rāmaḥ śriyaḥpatiḥ || 14 ||


śarvaraḥ śarvarī śarvaḥ sarvatra-śubha-dāyakaḥ
rādhārādhayitārādhī rādhā-citta-pramodakaḥ || 15 ||


rādhā-rati-sukhopeto rādhā-mohana-tat-paraḥ
rādhā-vaśī-karo rādhā-hṛdayāmbhoja-ṣaṭpadaḥ || 16 ||


rādhāliñgana-sammoho rādhā-nartana-kautukaḥ
rādhā-sañjāta-samprītī rādhā-kāma-phala-pradaḥ || 17 ||


vṛndā-patiḥ kośa-nidhiḥ koka-śoka-vināśakaḥ
candrā-patiś candra-patiś caṇḍa-kodaṇḍa-bhañjanaḥ || 18 ||


rāmo dāśarathī rāmo bhṛgu-vaṃsa-samudbhavaḥ
ātmārāmo jita-krodha-moho mohāndha-bhañjanaḥ || 19 ||


vṛṣabhānur bhavo bhāviḥ kāśyapiḥ karuṇā-nidhiḥ
kolāhalo halī hālī helī haladhara-priyaḥ || 20 ||


rādhā-mukhābja-mārtaṇḍo bhāskaro ravijo vidhuḥ
vidhir vidhātā varuṇo vāruṇo vāruṇī-priyaḥ || 21 ||


rohiṇī-hṛdayānandī vasudevātmajo balī
nīlāmbaro rauhiṇeyo jarāsandha-vadho 'malaḥ || 22 ||


nāgo navāmbho virudo vīrahā varado balī
go-patho vijayī vidvān śipiviṣṭaḥ sanātanaḥ || 23 ||


paraśurāma-vaco-grāhī vara-grāhī śṛgāla-hā
damaghoṣopadeṣṭā ca ratha-grāhī sudarśanaḥ || 24 ||


vīra-patnī yaśas-trātā jarā-vyādhi-vighātakaḥ
dvārikā-vāsa-tattva-jño hutāśana-vara-pradaḥ || 25 ||


yamunā-vega-saṃhārī nīlāmbara-dharaḥ prabhuḥ
vibhuḥ śarāsano dhanvī gaṇeśo gaṇa-nāyakaḥ || 26 ||


lakṣmaṇo lakṣaṇo lakṣyo rakṣo-vaṃśa-vināśanaḥ
vāmano vāmanī bhūto vamano vamanāruhaḥ || 27 ||


yaśodā-nandanaḥ kartā yamalārjuna-mukti-daḥ
ulūkhalī mahā-mānī rāma-baddhāhvayī śamī || 28 ||


bhaktānukārī bhagavān keśavo 'cala-dhārakaḥ
keśi-hā madhu-hā mohī vṛṣāsura-vighātakaḥ || 29 ||


aghāsura-vināśī ca pūtanā-mokṣa-dāyakaḥ
kubjā-vinodī bhagavān kaṃsa-mṛtyur mahā-makhī || 30 ||


aśvamedho vājapeyo gomedho naramedhavān
kandarpa-koṭi-lāvaṇyaś candra-koṭi-su-śītalaḥ || 31 ||


ravi-koṭi-pratīkāśo vayu-koṭi-mahā-balaḥ
brahmā brahmāṇḍa-kartā ca kamalā-vāñchita-pradaḥ || 32 ||


kamalī kamalākṣaś ca kamalā-mukha-lolupaḥ
kamalā-vrata-dhārī ca kamalābhaḥ purandaraḥ || 33 ||


saubhāgyādhika-citto 'yaṃ mahā-māyī mahotkaṭaḥ
tārakāriḥ sura-trātā mārīca-kṣobha-kārakaḥ || 34 ||


viśvāmitra-priyo dānto rāmo rājīva-locanaḥ
lañkādhipa-kula-dhvaṃsī vibhīṣaṇa-vara-pradaḥ || 35 ||


sītānanda-karo rāmo vīro vāridhi-bandhanaḥ
khara-dūṣaṇa-saṃhārī sāketa-pura-vāsanaḥv || 36 ||


candrāvalī-patiḥ kūlaḥ keśi-kaṃsa-vadho 'maraḥ
mādhavo madhu-hā mādhvī mādhvīko mādhavī vibhuḥ || 37 ||


muñcāṭavī-gāhamāno dhenukārir dharātmajaḥ
vaṃśīvaṭa-vihārī ca govardhana-vanāśrayaḥ || 38 ||


tathā tālavanoddeśī bhāṇḍīravana-sañkha-hā
tṛṇāvarta-kathā-kārī vṛṣabhānusutā-patiḥ || 39 ||


rādhā-prāṇa-samo rādhā-vadanābja-madhuvrataḥ
gopī-rañjana-daiva-jño līlā-kamala-pūjitaḥ || 40 ||


krīḍā-kamala-sandoho gopikā-prīti-rañjanaḥ
rañjako rañjano rañgo rañgī rañga-mahīruhaḥ || 41 ||


kāmaḥ kāmāri-bhakto 'yaṃ purāṇa-puruṣaḥ kaviḥ
nārado devalo bhīmo bālo bāla-mukhāmbujaḥ || 42 ||


ambujo brahma sākṣī ca yogī datta-varo muniḥ
ṛṣabhaḥ parvato grāmo nadī-pavana-vallabhaḥ || 43 ||


padma-nābhaḥ sura-jyeṣṭho brahmā rudro 'hi-bhūṣitaḥ
gaṇānāṃ-trāṇa-kartā ca gaṇeśo grahilo grahiḥ || 44 ||


gaṇāśrayo gaṇādhyakṣaḥ krīḍī kṛta-jagat-trayaḥ
yādavendro dvārakendro mathurā-vallabho dhurī || 45 ||


bhramaraḥ kuntalī kuntī-suta-rakṣī mahā-makhī
yamunā-vara-dātā ca kaśyapasya-vara-pradaḥ || 46 ||


śañkhacūḍa-vadhoddamo gopī-rakṣaṇa-tat-paraḥ
pāñcajanya-karo rāmī tri-rāmī vanajo jayaḥ || 47 ||


phālguṇaḥ phālguṇa-sakho virādha-vadha-kārakaḥ
rukmiṇī-prāṇa-nāthaś ca satyabhāmā-priyañkaraḥ || 48 ||


kalpa-vrkṣo mahā-vrkṣo dāna-vrkṣo mahā-phalaḥ
añkuśo bhūsuro bhāmo bhāmako bhrāmako hariḥ || 49 ||


saralaḥ śāśvato vīro yadu-vaṃsī śivātmakaḥ
pradyumno bala-kartā ca prahartā daitya-hā prabhuḥ || 50 ||


mahā-dhano mahā-vīro vana-mālā-vibhūṣaṇaḥ
tulasī-dāma-śobhāḍhyo jālandhara-vināśanaḥ || 51 ||


śūraḥ sūryo mṛkaṇḍaś ca bhāskaro viśva-pūjitaḥ
ravis tamo-hā vahniś ca vāḍavo vaḍavānalaḥ || 52 ||


daitya-darpa-vināśī ca garuḍo garuḍāgrajaḥ
gopī-nātho mahī-nātho vṛndā-nātho 'varodhakaḥ || 53 ||


prapañcī pañca-rūpaś ca latā-gulmaś ca go-patiḥ
gañgā-ca-yamunā-rūpo godā-vetravatī tathā || 54 ||


kaverī narmadā tāpī gaṇḍakī sarayūs tathā
rājasas tāmasaḥ sattvī sarvāñgī sarva-locanaḥ || 55 ||


sudhāmayo 'mṛtamayo yoginī-vallabhaḥ śivaḥ
buddho buddhimatāṃ-śreṣṭho viṣṇur jiṣṇuḥ śacī-patiḥ || 56 ||


vaṃśī vaṃśa-dharo loko viloko moha-nāśanaḥ
ravarāvī ravo rāvo bālo bāla-balāhakaḥ || 57 ||


śivo rudro nalo nīlo lañgulī lañgalāśrayaḥ
pāradaḥ pāvano haṃso haṃsārūḍho jagat-patiḥ || 58 ||


mohinī-mohano māyī mahā-māyo mahā-makhī
vṛṣo vṛṣākapiḥ kālaḥ kālī damana-kārakaḥ || 59 ||


kubjā-bhāgya-prado vīro rajaka-kṣaya-kārakaḥ
komalo vāruṇo rājā jalajo jaladhārakaḥ || 60 ||


hārakaḥ sarva-pāpa-ghnaḥ parameṣṭhī pitāmahāḥ
khaḍga-dhārī kṛpā-kārī rādhā-ramaṇa-sundaraḥ || 61 ||


dvādaśāraṇya-sambhogī śeṣa-nāga-phaṇālayaḥ
kāmaḥ śyāmaḥ sukhaḥ śrīdaḥ śrīpatiḥ śrīnidhiḥ kṛtiḥ || 62 ||


harir haro naro nāro narottama iṣu-priyaḥ
gopālī-citta-hartā ca kartā saṃsāra-tārakaḥ || 63 ||


ādi-devo mahā-devo gaurī-gurur anāśrayaḥ
sādhur madhur vidhur dhātā bhrātākrūra-parāyaṇaḥ || 64 ||


rolambī ca hayagrīvo vānarārir vanāśrayaḥ
vanaṃ vanī vanādhyakṣo mahā-vandyo mahā-muniḥ || 65 ||


syamantaka-maṇi-prājño vijño vighna-vighātakaḥ
govardhano vardhanīyo vardhānī vardhana-priyaḥ || 66 ||


vardhanyo vardhano vardhī vārdhinyaḥ sumukha-priyaḥ
vardhito vṛddhako vṛddho vṛndāraka-jana-priyaḥ || 67 ||


gopāla-ramaṇī-bhartā sāmbakuṣṭha-vināśanaḥ
rukmiṇī-haraṇaḥ prema premī candrāvalī-patiḥ || 68 ||


śrī-kartā viśva-bhartā ca naro nārāyaṇo balī
gaṇo gaṇa-patiś caiva dattātreyo mahā-muniḥ || 69 ||


vyāso nārāyaṇo divyo bhavyo bhāvuka-dhārakaḥ
śvaḥ sreyāsaṃ śivaṃ bhadraṃ bhāvukaṃ bhāvikaṃ śubham || 70 ||


śubhātmakaḥ śubhaḥ śastā praśastā megha-nāda-hā
brahmaṇya-devo dīnānām-uddhāra-karaṇa-kṣamaḥ || 71 ||


kṛṣṇaḥ kamala-patrākṣaḥ kṛṣṇaḥ kamala-locanaḥ
kṛṣṇaḥ kāmī sadā kṛṣṇaḥ samasta-priya-kārakaḥ || 72 ||


nando nandī mahānandī mādī mādanakaḥ kilī
milī hilī gilī golī golo golālayo gulī || 73 ||


guggulī mārako śākhī vaṭaḥ pippalakaḥ kṛtī
mleccha-hā kāla-hartā ca yaśodā-yaśa eva ca || 74 ||


acyutaḥ keśavo viṣṇur hariḥ satyo janārdanaḥ
haṃso nārāyaṇo līlo nīlo bhakti-parāyaṇaḥ || 75 ||


jānakī-vallabho rāmo virāmo vighna-nāśanaḥ 
sahasrāṃśur mahā-bhānur vīra-bāhur mahodadhiḥ || 76 ||


samudro 'bdhir akūpāraḥ pārāvāraḥ sarit-patiḥ
gokulānanda-kārī ca pratijñā-paripālakaḥ || 77 ||


sadā-rāmaḥ kṛpā-rāmo mahā-rāmo dhanur-dharaḥ
parvataḥ parvatākāro gayo geyo dvija-priyaḥ || 78 ||


kambalāśvataro rāmo rāmāyaṇa-pravārtakaḥ
dyaur divo divaso divyo bhavyo bhāvi-bhayāpahaḥ || 79 ||


pārvatī-bhāgya-sahito bhrātā lakṣmī-vilāsavān
vilāsī sāhasī sarvī garvī garvita-locanaḥ || 80 ||


murārir loka-dharma-jño jīvano jīvanāntakaḥ
yamo yamādir yamano yāmī yāma-vidhāyakaḥ || 81 ||


vaṃśulī paṃsulī paṃsuḥ pāṇḍur arjuna-vallabhaḥ
lalitā-candrikā-mālī mālī mālāmbujāśrayaḥ || 82 ||


ambujākṣo mahā-yakṣo dakṣaṃś cintāmaṇiḥ prabhuḥ
maṇir dina-maṇiś caiva kedāro badarī-śrayaḥ || 83 ||


badarī-vana-samprīto vyāsaḥ satyavatī-sutaḥ
amarāri-nihantā ca sudhā-sindhur vidhūdayaḥ || 84 ||


candro raviḥ śivaḥ śūlī cakrī caiva gadādharaḥ
śrī-kartā śrīpatiḥ śrīdaḥ  śrīdevo devakī-sutaḥ || 85 ||


śrīpatiḥ puṇḍarīkākṣaḥ padma-nābho jagat-patiḥ
vāsudevo 'prameyātmā keśavo garuḍa-dhvajaḥ || 86 ||


nārāyaṇaḥ param-dhāma deva-devo maheśvaraḥ
cakra-pāṇiḥ kalā-pūrṇo veda-vedyo dayā-nidhiḥ || 87 ||


bhagavān sarva-bhūteśo gopālaḥ sarva-pālakaḥ
ananto nirguṇo 'nanto nirvikalpo nirañjanaḥ || 88 ||


nirādhāro nirakāro nirābhāso nirāśrayaḥ
puruṣaḥ praṇavātīto mukundaḥ parameśvaraḥ || 89 ||


kṣaṇāvaniḥ sārvabhaumo vaikuṇṭho bhakta-vatsalaḥ
viṣṇur dāmodaraḥ kṛṣṇo mādhavo mathurā-patiḥ || 90 ||


devakī-garbha-sambhūto yaśodā-vatsalo hariḥ
śivaḥ sañkarṣaṇaḥ śambhur bhūta-nātho divaspatiḥ || 91 ||


avyayaḥ sarva-dharma-jño nirmalo nirupadravaḥ
nirvāṇa-nāyako nityo nīla-jīmūta-sannibhaḥ || 92 ||

kalākṣayaś ca sarva-jñaḥ kamalā-rūpa-tat-paraḥ
hṛṣīkeśaḥ pīta-vāsā vasudeva-priyātmajaḥ || 93 ||

nanda-gopa-kumārāryo navanītāśanaḥ prabhuḥ
purāṇa-puruṣaḥ śreṣṭhaḥ śañkha-pāṇiḥ su-vikramaḥ || 94 ||

aniruddhaś cakra-rathaḥ śārñga-pāṇiś catur-bhujaḥ
gadādharaḥ surārti-ghno govindo nandakāyudhaḥ || 95 ||

vṛndāvana-caraḥ śaurir veṇu-vādya-viśāradaḥ
tṛṇāvartāntako bhīmaḥ sāhaso bāhu-vikramaḥ || 96 ||

śakaṭāsura-saṃhārī bakāsura-vināśanaḥ
dhenukāsura-sañghātaḥ pūtanārir nṛkesirī || 97 ||


pitāmaho guruḥ sākṣī pratyag-ātma sadā-śivaḥ
aprameyaḥ prabhuḥ prājño 'pratarkyaḥ svapna-vardhanaḥ || 98 ||

dhanyo manyo bhavo bhāvo dhīraḥ śānto jagad-guruḥ
antar-yāmīśvaro divyo daivajño devatā-guruḥ || 99 ||

kṣirābdhi-śayano dhātā lakṣmīvāl lakṣmaṇāgrajaḥ
dhātrī-patir ameyātmā candraśekhara-pūjitaḥ || 100 ||

loka-sākṣī jagac-cakṣuḥ puṇya-caritra-kīrtanaḥ
koṭi-manmatha-saundaryo jagan-mohana-vigrahaḥ || 101 ||

manda-smita-tamo gopo gopikā-pariveṣṭitaḥ
phullāravinda-nayanaś cāṇūrāndhra-niṣūdanaḥ || 102 ||

indīvara-dala-śyāmo barhi-barhāvataṃsakaḥ
muralī-ninadāhlādo divya-mālyāmbarāśrayaḥ || 103 ||

su-kapola-yugaḥ su-bhrū-yugalaḥ su-lalāṭakaḥ
kambu-grīvo viśālākṣo lakṣmīvān śubha-darśanaḥ || 104 ||

pīna-vakṣāś catur-bāhuś catur-mūrtis tri-vikramaḥ
kalañka-rahitaḥ śuddho duṣṭa-śatru-nivarhaṇaḥ || 105 ||

kirīṭa-kuṇḍala-dharaḥ kaṭakāñgada-maṇḍitaḥ
mudrikā-bharaṇopetaḥ kaṭi-sūtra-virājitaḥ || 106 ||

mañjīra-rañjita-padaḥ sarvābharaṇa-bhūṣitaḥ
vinyasta-pāda-yugalo divya-mañgala-vigrahaḥ || 107 ||

gopikā-nayanānandaḥ pūrṇa-candra-nibhānanaḥ
samasta-jagad-ānandaḥ sundaro loka-nandanaḥ || 108 ||

yamunā-tīra-sañcārī rādhā-manmatha-vaibhavaḥ
gopa-nārī-priyo dānto gopī-vastrāpahārakaḥ || 109 ||

śṛñgāra-mūrtiḥ śrīdhāmā tārako mūla-kāraṇam
sṛṣṭi-samrakṣaṇopāyaḥ krūrāsura-vibhañjanaḥ || 110 ||

narakāsura-saṃhārī murārir vaira-mardanaḥ
āditeya-priyo daitya-bhī-karaś cendu-śekharaḥ || 111 ||

jarāsandha-kula-dhvaṃsī kaṃsārātiḥ su-vikramaḥ
puṇya-slokaḥ kīrtanīyo yādavendro jagan-nutaḥ || 112 ||

rukmiṇī-ramaṇaḥ satya-bhāmā-jāmbavatī-priyaḥ 
mitravindā-nāgnajitī-lakṣmaṇā-samupāsitaḥ || 113 ||

sudhākāra-kule-jāto 'nanta-prabala-vikramaḥ
sarva-saubhāgya-sampanno dvārakāyām-upasthitaḥ || 114 ||

bhadrāsurya-sutā-nātho līlā-mānuṣa-vigrahaḥ
sahasra-ṣoḍaśa-strīśo bhoga-mokṣaika-dāyakaḥ || 115 ||

vedānta-vedyaḥ samvedyo vedyo brahmāṇḍa-nāyakaḥ
govardhana-dharo nāthaḥ sarva-jīva-dayā-paraḥ || 116 ||

mūrtimān sarva-bhūtātmā ārta-trāṇa-parāyaṇaḥ
sarva-jñaḥ sarva-sulabhaḥ sarva-śāstra-viśāradaḥ || 117 ||

ṣaḍ-guṇaiśvarya-sampannaḥ pūrṇa-kāmo dhuran-dharaḥ
mahānubhāvaḥ kaivalya-dāyako loka-nāyakaḥ || 118 ||

ādi-madhyānta-rahitaḥ śuddha-sattvika-vigrahaḥ
asamānaḥ samastātmā śaraṇāgata-vatsalaḥ || 119 ||

utpatti-sthiti-saṃhāra-kāraṇaṃ sarva-kāraṇam
gambhīraḥ sarva-bhāva-jñaḥ sac-cid-ānanda-vigrahaḥ || 120 ||

viṣvaksenaḥ satya-sandhaḥ satyavān satya-vikramaḥ
satya-vrataḥ satya-samjñaḥ sarva-dharma-parāyaṇaḥ || 121 ||

apannārti-prasamano draupadī-māna-rakṣakaḥ
kandarpa-janakaḥ prājño jagan-nāṭaka-vaibhavaḥ || 122 ||

bhakti-vaśyo guṇātītaḥ sarvaiśvarya-pradāyakaḥ
damaghoṣa-suta-dveṣī bāṇa-bāhu-vikhaṇḍanaḥ || 123 ||

bhīṣma-bhakti-prado divyaḥ kauravānvaya-nāśanaḥ
kaunteya-priya-bandhuś ca pārtha-syandana-sārathiḥ || 124 ||

nārasiṃho mahā-vīraḥ stambha-jāto mahā-balaḥ
prahlāda-varadaḥ satyo deva-pūjyo 'bhayañkaraḥ || 125 ||

upendra indrāvara-jo vāmano bali-bandhanaḥ
gajendra-varadaḥ svāmī sarva-deva-namaskṛtaḥ || 126 ||


śeṣa-paryañka-śayano vainateya-ratho jayī
avyāhata-balaiśvarya-sampannaḥ pūrṇa-mānasaḥ || 127 ||


yogeśvareśvaraḥ sākṣī kṣetra-jño jñana-dāyakaḥ
yogi-hṛt-pañkajāvāso yogamāyā-samanvitaḥ || 128 ||


nāda-bindu-kalātītaś catur-varga-phala-pradaḥ
suṣumnā-mārga-sañcārī dehasyāntara-saṃsthitaḥ || 129 ||


dehendriya-manaḥ-prāṇa-sākṣī cetaḥ-pradāyakaḥ
sūkṣmaḥ sarva-gato dehī jñāna-darpana-gocaraḥ || 130 ||


tattva-trayātmako 'vyakta-kundalī-samupāśritaḥ 
brahmaṇyaḥ sarva-dharma-jñaḥ śānto dānto gata-klamaḥ || 131 ||


śrīnivāsaḥ sadānando viśvamūrtir mahā-prabhuḥ
sahasra-śīrṣāḥ puruṣaḥ sahasrākṣaḥ sahasra-pāt || 132 ||


samasta-bhuvanādhāraḥ samasta-prāṇa-rakṣakaḥ
samasta-sarva-bhāva-jño gopikā-prāṇa-vallabhaḥ || 133 ||


nityotsavo nitya-saukhyo nitya-śrīr nitya-mañgalaḥ
vyūhārcito jagan-nāthaḥ śrī-vaikuṇṭha-purādhipaḥ || 134 ||


pūrṇaṇanda-ghanī-bhūto gopa-veṣa-dharo hariḥ
kalāpa-kusuma-śyāmaḥ komalaḥ śānta-vigrahaḥ || 135 ||


gopāñganāvṛto 'nanto vṛndāvana-samāśrayaḥ
veṇu-vāda-rataḥ śreṣṭho devānāṃ-hita-kārakaḥ || 136 ||


bāla-krīḍā-samāsakto navanītasya-taskaraḥ
gopāla-kāminī-jāraś caura-jāra-śikhā-maṇiḥ || 137 ||


param-jyotiḥ parākāśaḥ parāvāsaḥ parisphuṭaḥ
aṣṭādasākṣaro-mantro vyāpako loka-pāvanaḥ || 138 ||


sapta-koṭi-mahā-mantra-śekharo deva-śekharaḥ
vijñānaṃ jñāna-sandhānas tejo-rāśir jagat-patiḥ || 139 ||


bhakta-loka-prasannātmā bhakta-mandāra-vigrahaḥ
bhakta-dāridrya-damano bhaktānām-prīti-dāyakaḥ || 140 ||


bhaktādhīna-manāḥ pūjyo bhakta-loka-śivañkaraḥ
bhaktābhīṣṭa-pradaḥ sarva-bhaktāghaugha-nikṛntanaḥ || 141 ||


apāra-karuṇā-sindhur bhagavān bhakta-tat-paraḥ || 142 ||


Phala-śruti atha māhātmyam 

iti śrī-rādhikā-nātha-sahasra-nāma-kīrtanam
smaraṇāt pāpa-rāśīnāṃ khaṇḍanaṃ mṛtyu-nāśanam || 1 ||


vaiṣṇavānāṃ priya-karaṃ mahā-roga-nivāraṇam
brahma-hatyā-surā-pānaṃ para-strī-gamanaṃ tathā || 2 ||

para-dravyapāharaṇaṃ para-dveṣa-samanvitam
mānasaṃ vācikaṃ kāyaṃ yat-pāpaṃ pāpa-sambhavam || 3 ||

sahasra-nāma-paṭhanāt sarvaṃ naśyati tat-kṣaṇāt
mahā-dāridrya-yukto yo vaiṣṇavo viṣṇu-bhaktimān || 4 ||


kārttikyāṃ sampaṭhed rātrau śatam aṣṭottaraṃ kramāt
pītāmbara-dharo dhīmān sugandhi-puṣpa-candanaiḥ || 5 ||

pustakaṃ pūjayitvā tu naivedyādibhir eva ca
rādhā-dhyānāñkito dhīro vana-mālā-vibhūṣitaḥ || 6 ||


śatam aṣṭottaraṃ devi paṭhen nāma-sahasrakam
caitra-śukle ca kṛṣṇe ca kuhū-sañkrānti-vāsare || 7 ||


paṭhitavyaṃ prayatnena trailokyaṃ mohayet kṣaṇāt
tulasī-mālayā yukto vaiṣṇavo bhakti-tat-paraḥ || 8 ||


ravi-vāre ca śukle ca dvādaśyāṃ śrāddha-vāsare
brāhmaṇaṃ pūjayitvā ca bhojayitvā vidhānataḥ || 9 ||

paṭhen nāma-sahasraṃ ca tataḥ siddhiḥ prajāyate
mahā-niśāyāṃ satataṃ vaiṣṇavo yaḥ paṭhet sadā || 10 ||

deśāntara-gatā lakṣmīḥ samāyāti na saṃśayaḥ
trailokye ca mahā-devi sundaryaḥ kāma-mohitāḥ || 11 ||

mugdhāḥ svayaṃ samāyānti vaiṣṇavaṃ ca bhajanti taḥ
rogī rogāt pramucyeta baddho mucyeta bandhanāt || 12 ||


gurviṇī janayet putraṃ kanyā vindati sat-patim
rājāno vaśyatāṃ yānti kiṃ punaḥ kṣudra-mānavāḥ || 13 ||


sahasra-nāma-śravaṇāt paṭhanāt pūjanāt priye
dhāraṇāt sarvam āpnoti vaiṣṇavo nātra saṃśayaḥ || 14 ||


vaṃśīvaṭe cānya-vaṭe tathā pippalake 'thavā
kadamba-pāda-patale gopāla-mūrti-sannidhau || 15 ||

yaḥ paṭhed vaiṣṇavo nityaṃ sa yāti hari-mandiram
kṛṣṇenoktaṃ rādhikāyai mayi proktaṃ purā śive || 16 ||


nāradāya mayā proktaṃ nāradena prakāśitam
mayā tvayi varārohe proktam etat su-durlabham || 17 ||


gopanīyaṃ prayatnena na prakāśyaṃ kathañcana
śaṭhāya pāpine caiva lampaṭāya viśeṣataḥ || 18 ||


na dātavyaṃ na dātavyaṃ na dātavyaṃ kadācana
deyaṃ śiṣyāya śāntāya viṣṇu-bhakti-ratāya ca || 19 ||


go-dāna-brahma-yajñasya vājapeya-śatasya ca
aśvamedha-sahasrasya phalaṃ pāṭhe bhaved dhruvam || 20 ||


mohanaṃ stambhanaṃ caiva maraṇoccāṭanādikam
yad yad vāñchati cittena tat tat prāpnoti vaiṣṇavaḥ || 21 ||


ekādaśyāṃ naraḥ snātvā sugandhi-dravya-tailakaiḥ
āhāraṃ brāhmaṇe dattvā dakṣiṇāṃ svarṇa-bhūṣaṇam || 22 ||

tata ārambha-kartāsya sarvaṃ prāpnoti mānavaḥ
śatāvṛttaṃ sahasraṃ ca yaḥ paṭhed vaiṣṇavo janaḥ || 23 ||


śrī-vṛndāvanacandrasya prasādāt sarvam āpnuyāt
yad-gṛhe pustakaṃ devi pūjitaṃ caiva tiṣṭhati || 24 ||


na mārī na ca durbhikṣaṃ nopasarga-bhayaṃ kvacit
sarpādi-bhūta-yakṣādyā naśyanti nātra saṃśayaḥ || 25 ||


śrī-gopālo mahā-devi vaset tasya gṛhe sadā 
gṛhe yasya sahasraṃ ca nāmnāṃ tiṣṭhati pūjitam || 26 ||
